
				Halaman ini tervalidasi



TAO TEH KING.








Ada bergantoeng pada toendjangan orang banjak Satoe kreta, maski bagimana indah, tida ada goenanja djikaloe tida mempoenjai roda, dan begitoe poen ka'ada'annja satoe radja kapan tida dapet toendjangan dan kapertjaja'an dari rahajat jang banjak, di tangan siapa kakoeasa'an jang paling tinggi ada terletak. (Ajat 9—12).


Dengen ini semoea katerangan Lao Tze maoe djelasken lagi itoe poko toedjoean dari iapoenja peladjaran, jang mengoendjoek bagimana apa jang kaliatan besar, indah, moelja, bergoena dan berkoeasa, itoe semoea sabenernja ada bergantoeng pada persetoedjoean, katjotjokan dan persatoean dengen jang ketjil, samar, tida kentara dan tida berarti dalem pemandangan doenia. Itoelah sebabnja maka ia anggep perloe sekalih orang bersatoe dengen Tao jang tida kentara tetapi pengaroehnja melipoeti saloeroeh djagad. Kapan orang bisa mengarti tjara bekerdjanja Tao jang berwoedjoet di dalem Natuur, ia poen tida soesah lagi boeat petjahken soeal-soeal doenia atawa kahidoepan manoesia. Orang jang merasa tida enak kaloe dirinja terlinjap dalem golongan orang banjak seperti batoe krikil jang bertoempoek di soengei — tida terkenal, tida ternama dan tida jang poedji atawa kagoemin — ia nanti alamken sama djoega tida enaknja kapan mendjadi satoe inten jang mentjil sendirian dengen tida poenja kawan — ia nanti merasa kasepian kaloe lantaran terlaloe angkoe sama kapandeannja, membikin orang banjak tida maoe deketin. Tjoemah dengen gaboengken atawa tjotjokken dirinja boeat bersatoe sama Tao, baroelah orang bisa dapet katentreman dan kapoeasan, kerna itoe ada berarti ia bersatoe sama jang banjak, sama semoea machloek dalem doenia. (Ajat 13).

